
ОБРАЗЛОЖЕНИЕ НА ПРЕДЛОГ ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ  ЗА ВОЗИЛА
I. објаснување на содрЖината на одредбите на предлог законот
Со Член 1 од Предлог законот за изменување и дополнување на Законот за возила се врши измена на член 65 од Законот за возила, со кој ќе се овозможи законски основ за одземање на овластувањето дадено на правните лица за вршење на технички преглед на возила доколку не го користат софтверот 

Со Член 2 од Предлог законот за изменување и дополнување на Законот за возила се врши измена на член 73 од Законот за возила, со додавање на нов став (2), со кој се дефинира улогата на Министерството за транспорт и врски и Министерството за внатрешни работи да бидат администратори на софтверот. Согласно првиот став од овој член Министерството за внатрешни работи продолжува да ги води сите евиденции како и досега. 
Со Член 3 од Предлог законот за изменување и дополнување на Законот за возила се дава рокот  кога овој закон влегува во сила, осмиот ден од денот на објавувањето во „Службен весник на Република Македонија“. 
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО  ПРЕДЛОЖЕНИТЕ ОДРЕДБИ

Со оглед на тоа што со изменувањето и дополнувањето на Законот за возила се предвидува изменување на веќе постоечки одредби на законот, решенијата содржани во одредбите се меѓусебно поврзани и се однесуваат на истата работа.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените измени и дополнувања на Законот за возила ќе се овозможи да се воспостави регистар на регистрани моторни возила за следење на уплати за такси и надоместоци при регистрација на возила.
ТЕКСТ НА ОДРЕДБИТЕ КОИ СЕ МЕНУВААТ

Член 65

Овластување и одземање на овластувањето

(1) Овластеното правно лице е должно трајно да ги исполнува условите пропишани со одредбите на овој закон и прописите донесени врз основа на овој закон.

(2) Министерот за внатрешни работи може на правното лице за технички преглед со решение да му го одземе овластувањето за вршење технички преглед, односно министерот за економија може на правното лице за технички преглед со решение да му го одземе овластувањето за вршење идентификација и идентификација и оцена на техничката состојба, ако:

- престанало да ги исполнува пропишаните услови за вршење на работите утврдени согласно со одредбите на овој закон и прописите донесени врз основа на овој закон,

- регулираните давачки од член 31 став (2) алинеја 6 од овој закон, не ги уплатува на уплатна сметка на соодветните институции.
- против него е поведена постапка на стечај или ликвидација,

- престанало да работи врз основа на судска одлука и

- своите работи не ги извршува во согласност со одредбите на овој закон и прописите донесени врз основа на овој закон.
(3) Доколку овластеното службено лице на Министерството за внатрешни работи утврди дека правното лице за технички преглед не ги исполнува условите во врска со просторните услови, опремата, уредите, потребните кадри како и евиденциите кои се водат во правното лице овластено за вршење на технички преглед, ќе изготви записник и со решение ќе му  забрани да врши технички преглед на возила, во кое ќе определи рок од 30 дена во кој правното лице треба да ги отстрани посочените недостатоци.

 (4) Ако правно лице овластено за вршење технички преглед не ги отстрани утврдените недостатоци во предвидениот рок од став (3) на овој член, министерот за внатрешни работи со решение  му го одзема овластувањето за вршење на технички прегледи на возила на овластеното правно лице.

(5) Ако на правно лице овластено за вршење технички преглед, му е одземено овластувањето за вршење на технички прегледи на возила, му се одзема и овластувањето за вршење на идентификација и идентификација и оцена на техничката состојба на возилата

(6) Глоба во износ од 500 евра во денарска противвредност ќе му се изрече за прекршок на одговорното лице кај овластеното правно лице за вршење на технички преглед што постапува спротивно на одредбите на ставот (3) на овој член.
(7) Решението од став (2) и (3) на овој член е конечно и против него може да се поведе спор пред управен суд.
Член 73

Регистар на возила

Министерството за внатрешни работи води регистар на возилата кој содржи податоци од евиденцијата за:

- одобрените типови возила,

- издадените потврди за сообразност и согласности за регистрација,

- регистрираните возила,

- уништени возила,

- патен надзор на техничката исправност на возилата кои учествуваат во сообраќајот на патиштата и

- спроведените стручни испити.

